
BO‘LAJAK CHET TILI 
O‘QITUVCHILARINING 
LEKSIK KOMPETENSIYASINI 
SHAXSGA YO‘NALTIRILGAN 
TA’LIM TEXNOLOGIYASI 
ASOSIDA RIVOJLANTIRISHGA 
DOIR MASHQLAR 
TIPOLOGIYASINING 
SAMARADORLIGI
Maxmudova Feruza Salimdjonovna
Is’hoqxon Ibrat nomidagi Namangan davlat chet tillari instituti
2-bosqich tayanch doktoranti

Annotatsiya: Mazkur maqolada bo‘lajak chet tili o‘qituvchilarining leksik kompetensiyasini rivojlantirishga yo‘naltirilgan, 
shaxsga yo‘naltirilgan ta’lim texnologiyasi asosida ishlab chiqilgan mashqlar tipologiyasi yoritilgan. Mashqlar to‘rtta 
mezon – tashkiliy shakl, leksik kompetensiya komponenti, kognitiv faoliyat darajasi hamda shaxsga yo‘naltirilgan ta’lim 
texnologiyasining komponentlari (differensial, reflektiv, tanlov asosidagi va muammoli vaziyatga yo‘naltirilgan) bo‘yicha 
tasniflangan. Taklif etilgan metodikaning amaliy samaradorligini aniqlash maqsadida Is’hoqxon Ibrat nomidagi Namangan 
davlat chet tillari institutida pedagogik tajriba-sinov ishi tashkil etildi. Unda nazorat guruhi (XTA-25, 15 nafar talaba) 
an’anaviy metodika asosida, tajriba guruhi (DU-25, 15 nafar talaba) esa ishlab chiqilgan mashqlar tizimi asosida o‘qitildi. 
Tajriba-sinov natijalariga ko‘ra, boshlang‘ich bosqichda nazorat va tajriba guruhlari ko‘rsatkichlari deyarli bir xil bo‘lgan 
(mos ravishda 64 % va 65 %). Yakuniy bosqichda esa nazorat guruhi 68 %ga, tajriba guruhi esa 83 %ga erishdi. Natijada 
tajriba guruhidagi o‘sish (+18 foiz punkti) nazorat guruhidagi o‘sishga (+4 foiz punkti) nisbatan sezilarli darajada yuqori 
bo‘ldi. Olingan natijalar taklif etilgan mashqlar tipologiyasining bo‘lajak chet tili o‘qituvchilarining leksik kompetensiyasini 
rivojlantirishdagi amaliy samaradorligini tasdiqlaydi.

Kalit so‘zlar: leksik kompetensiya, shaxsga yo‘naltirilgan ta’lim texnologiyasi, mashqlar tipologiyasi, differensial mash-
qlar, reflektiv mashqlar, tanlov asosidagi mashqlar, muammoli vaziyatga yo‘naltirilgan mashqlar, pedagogik tajriba-sinov 
ishi, bo‘lajak chet tili o‘qituvchisi.
Abstract: This article presents a typology of exercises developed on the basis of learner-centered educational tech-
nology to foster the lexical competence of future foreign language teachers. The exercises are classified according to 
four criteria: organizational form, component of lexical competence, level of cognitive activity, and component of learn-
er-centered educational technology (differentiated, reflective, choice-based, and problem-situation-oriented exercises). 
To determine the practical effectiveness of the proposed methodology, a pedagogical experiment was conducted at the 
Namangan State Institute of Foreign Languages named after Ishakhan Ibrat. The control group (XTA-25, 15 students) 
was taught using the traditional methodology, whereas the experimental group (DU-25, 15 students) was taught using the 
developed system of exercises. The results showed that, at the initial stage, the performance of the control and exper-
imental groups was almost identical (64% and 65%, respectively). At the final stage, the control group achieved 68%, 
while the experimental group reached 83%. Consequently, the improvement in the experimental group (+18 percentage 
points) was considerably greater than that of the control group (+4 percentage points). These findings confirm the prac-
tical effectiveness of the proposed typology of exercises in developing the lexical competence of future foreign language 
teachers.

Key words: lexical competence, learner-centered educational technology, typology of exercises, differentiated exercises, 
reflective exercises, choice-based exercises, problem-situation-oriented exercises, pedagogical experiment, future for-
eign language teacher.

Аннотация: В данной статье представлена типология упражнений, разработанная на основе личностно-ориенти-
рованной образовательной технологии и направленная на развитие лексической компетенции будущих учителей 
иностранного языка. Упражнения классифицированы по четырём критериям: организационной форме, компо-
ненту лексической компетенции, уровню когнитивной деятельности и компоненту личностно-ориентированной 
образовательной технологии (дифференцированные, рефлексивные, основанные на выборе и ориентированные 
на проблемную ситуацию упражнения). С целью определения практической эффективности предложенной мето-
дики в Наманганском государственном институте иностранных языков имени Исхакхана Ибрата был проведён 
педагогический эксперимент. Контрольная группа (ХТА-25, 15 студентов) обучалась по традиционной методике, 
тогда как экспериментальная группа (ДУ-25, 15 студентов) – по разработанной системе упражнений. Результаты 
эксперимента показали, что на начальном этапе показатели контрольной и экспериментальной групп были прак-
тически одинаковыми (64 % и 65 % соответственно). На заключительном этапе показатель контрольной группы 
достиг 68 %, а экспериментальной – 83 %. Таким образом, прирост в экспериментальной группе (+18 процентных 
пунктов) оказался значительно выше, чем в контрольной группе (+4 процентных пункта). Полученные результаты 
подтверждают практическую эффективность предложенной типологии упражнений в развитии лексической ком-
петенции будущих учителей иностранного языка.

Ключевые слова: лексическая компетенция, личностно-ориентированная образовательная технология, типо-
логия упражнений, дифференцированные упражнения, рефлексивные упражнения, упражнения, основанные на 
выборе, упражнения, ориентированные на проблемную ситуацию, педагогический эксперимент, будущий учитель 
иностранного языка.

KIRISH
Chet tili ta’limi jarayonida leksik kompetensiyani shakllantirish va rivojlantirish masalasi bo‘lajak chet tili 

o‘qituvchilarining kasbiy tayyorgarligida muhim o‘rin tutadi. Leksik kompetensiya o‘rganuvchining til birliklarini 
anglash, ularni nutqiy faoliyatda to‘g‘ri va samarali qo‘llashga oid bilim, ko‘nikma hamda malakalarni qamrab 
oluvchi murakkab kompetensiya sifatida talqin etiladi. Mazkur kompetensiyaning samarali shakllanishi, avvalo, 
o‘quv jarayonida qo‘llaniladigan mashqlar tizimining ilmiy-metodik jihatdan asoslanganligiga bevosita bog‘liq. 
Shu bois bo‘lajak chet tili o‘qituvchilarining leksik kompetensiyasini rivojlantirishga yo‘naltirilgan mashqlarni 
shaxsga yo‘naltirilgan ta’lim texnologiyasi asosida tizimlashtirish hamda ularni ilmiy asoslangan mezonlar 
bo‘yicha tasniflash zarurati yuzaga kelmoqda.

Mazkur tadqiqotning maqsadi ishlab chiqilgan mashqlar tipologiyasini pedagogik tajriba-sinov ishlari orqali 
sinovdan o‘tkazish hamda uning bo‘lajak chet tili o‘qituvchilarining leksik kompetensiyasini rivojlantirishdagi 
amaliy samaradorligini aniqlashdan iborat. Ushbu maqsadga erishish uchun quyidagi vazifalar belgilandi:

•	 mashqlarni ko‘p mezonli tipologiya asosida tasniflash;

•	 ishlab chiqilgan mashqlar tizimini pedagogik tajriba-sinov ishlari orqali sinovdan o‘tkazish;

•	 nazorat va tajriba guruhlari natijalarini qiyosiy tahlil qilish;

•	 olingan natijalar asosida amaliy tavsiyalar ishlab chiqish.

Mavzuning nazariy asoslari va mavjud ilmiy manbalar tahlili keyingi bo‘limda yoritiladi.

MAVZUGA OID ADABIYOTLAR SHARHI
Leksik kompetensiyani rivojlantirish muammosi xorijiy va mahalliy tilshunoslik hamda pedagogika fanida 

keng o‘rganilgan. I.S.P. Nation “Learning Vocabulary in Another Language” asarida leksik kompetensiyani so‘z 
birliklarini bilish, ularni nutqda ongli ravishda qo‘llash hamda avtomatlashtirilgan darajada erkin ishlata olish 
qobiliyatlarining uyg‘unligi sifatida talqin qiladi. Muallif leksik kompetensiyani retseptiv va produktiv ko‘nik-
malarning o‘zaro integratsiyasi asosida bosqichma-bosqich shakllantirish zarurligini asoslaydi [1].

J.C. Richards “The Role of Vocabulary Teaching” maqolasida kommunikativ yondashuv doirasida lug‘at 
boyligini o‘qitishning ahamiyatini ochib berib, mexanik yodlashdan ko‘ra kontekstga asoslangan mashqlar 
tizimining samaradorligini ta’kidlaydi [6].

Shuningdek, J.C. Richards va T.S. Rodgers hammuallifligidagi  “Approaches and Methods in Language 
Teaching” asarida til o‘qitish metodlarining nazariy asoslari tizimli ravishda bayon etilgan [7]. Shaxsga yo‘nal-
tirilgan ta’lim nazariyasining asoschilaridan biri C. Rogers “Freedom to Learn” asarida ta’lim oluvchini o‘quv 
jarayonining markaziy subyekti sifatida e’tirof etib, pedagogik faoliyat uning individual ehtiyojlari va shaxsiy 
rivojlanishiga xizmat qilishi zarurligini asoslaydi [2].

I.S. Yakimanskaya esa “Lichnostno-orientirovannoye obucheniye v sovremennoy shkole” hamda “Lichnos-
tno-orientirovannoye obucheniye” asarlarida shaxsga yo‘naltirilgan ta’limning didaktik mexanizmlarini, xususan 
differensiallash va individuallashtirish tamoyillarini batafsil yoritadi [3; 4].

Kognitiv faoliyat darajalarini tasniflashda B.S. Bloom hamda L.W. Anderson va D.R. Krathwohl tomonidan 
ishlab chiqilgan taksonomiyalar muhim metodologik asos bo‘lib xizmat qiladi. Bloom taksonomiyasida bilim, 
tushunish, qo‘llash, tahlil, sintez va baholash bosqichlari ajratilgan bo‘lsa [8], Anderson va Krathwohl ushbu 
modelni takomillashtirib, kognitiv jarayonlarni “eslab qolish”dan “yaratish”gacha bo‘lgan ierarxik tizim sifatida 
talqin qiladilar [9]. Mazkur tadqiqotda qo‘llanilgan “reproduktiv – qisman izlanishga yo‘naltirilgan – ijodiy” daraja
lanishi ushbu taksonomik yondashuvlar bilan metodologik jihatdan uyg‘unlashadi.

Hamkorlikda o‘qitish nazariyasi doirasida D. Johnson va R. Johnson “Learning Together and Alone” asarida 
individual, juftlik va kichik guruhlarda tashkil etilgan o‘quv faoliyatining samaradorligini ilmiy asoslaydi [5]. Mazkur 
qarash tadqiqotda mashqlarni tashkiliy shakliga ko‘ra (individual, juftlik va kichik guruh) tasniflash uchun nazariy 
asos bo‘lib xizmat qildi.

I.A. Zimnyaya “Kompetentnostnyy podxod v obrazovanii” hamda “Pedagogicheskaya psikhologiya” asar-
larida kompetensiyaviy yondashuvning pedagogik va psixologik asoslarini yoritib, kompetensiyaning bilim, 
ko‘nikma va malaka komponentlari orqali namoyon bo‘lishini tahlil qiladi [10; 11]. 

Ushbu yondashuv tadqiqotda leksik kompetensiyaning bilim, ko‘nikma va malakadan iborat uch komponentli 
tuzilmasini asoslashda metodologik tayanch vazifasini bajardi. Nihoyat, J.C. Richards va T.S.C. Farrell “Profes-
sional Development for Language Teachers” asarida bo‘lajak chet tili o‘qituvchilarining kasbiy rivojlanishida 
reflektiv faoliyat hamda amaliyotga yo‘naltirilgan mashqlarning ahamiyatini asoslaydi [12].

Mazkur ilmiy qarashlar tadqiqotda reflektiv mashqlar komponentini ishlab chiqish va asoslashda muhim 
metodologik manba bo‘lib xizmat qildi. Umuman olganda, mavjud ilmiy manbalar tahlili shuni ko‘rsatadiki, leksik 
kompetensiyani rivojlantirish, kognitiv faoliyat darajalarini hisobga olish hamda shaxsga yo‘naltirilgan ta’lim 
tamoyillari alohida ilmiy yo‘nalishlar sifatida yetarlicha tadqiq etilgan. Biroq ushbu yondashuvlarning bo‘lajak 
chet tili o‘qituvchilarini tayyorlash kontekstida yagona, ko‘p mezonli mashqlar tipologiyasi doirasida integratsi-
yalashgan holda ishlab chiqilishi ilmiy adabiyotlarda yetarli darajada yoritilmagan. Aynan mazkur ilmiy bo‘shliq 
ushbu tadqiqotning dolzarbligi va ilmiy yangiligini belgilaydi.

TADQIQOT METODOLOGIYASI
Mashqlar tipologiyasining nazariy asoslari

Mazkur tadqiqot doirasida mashqlar tipologiyasi to‘rtta asosiy mezon asosida ishlab chiqildi va tasniflandi:

•	 tashkiliy shakliga ko‘ra (individual, juftlik va kichik guruh);

•	 leksik kompetensiya komponentiga ko‘ra (bilim, ko‘nikma va malaka);

•	 kognitiv faoliyat darajasiga ko‘ra (reproduktiv, qisman izlanishga yo‘naltirilgan va ijodiy);

•	 shaxsga yo‘naltirilgan ta’lim texnologiyasi komponentiga ko‘ra  (differensial, reflektiv, tanlov asosidagi 
hamda muammoli vaziyatga yo‘naltirilgan mashqlar). 

Ta’kidlash joizki, mazkur to‘rt mezon o‘zaro mustaqil mashqlar tizimlarini emas, balki yagona mashqlar 
majmuasini turli metodik nuqtayi nazardan tavsiflovchi va bir-birini to‘ldiruvchi tahlil mezonlarini ifodalaydi. 
Boshqacha aytganda, bitta mashq bir vaqtning o‘zida bir nechta mezon bo‘yicha tavsiflanishi mumkin. Masalan, 
u  juftlikda bajariladigan,  leksik ko‘nikmani rivojlantiruvchi,  qisman izlanishga yo‘naltirilgan  hamda  reflektiv 
xarakterdagi mashq bo‘lishi mumkin. Shu sababli taklif etilgan tipologiya mashqlarni alohida guruhlarga qat’iy 
ajratishni emas, balki ularni kompleks metodik tizim sifatida tavsiflashni nazarda tutadi (1-jadval).

1-jadval: Mashqlar tasnifi mezonlarining o‘zaro nisbati (namunalar asosida)

Mashq nomi Tashkiliy shakl Leksik 
komponent Kognitiv daraja Shaxsga yo‘naltirilgan 

komponent
Moslashtirish mashqi Individual Bilim Reproduktiv –
“Before–After” reflektiv mashq Individual Malaka Qisman izlanish Reflektiv
Tanlov asosidagi matn yozish Individual Ko‘nikma Ijodiy Tanlov asosidagi
Pedagogik muammoga yechim 
taklif qilish Individual/juftlik Ko‘nikma+malaka Ijodiy Muammoli vaziyatga 

asoslangan

Tashkiliy shakl, leksik kompetensiya komponenti va kognitiv faoliyat darajasi mashqlar tizimining barcha 
elementlarini qamrab oluvchi universal tahlil mezonlari hisoblanadi. Shaxsga yo‘naltirilgan ta’lim texnologiyasi 
komponenti esa tadqiqotning markaziy nazariy konsepsiyasini amaliyotga tatbiq etuvchi asosiy metodik mezon 
sifatida xizmat qiladi. Shu sababli pedagogik tajriba-sinov ishida asosiy e’tibor differensial, reflektiv, tanlov 

asosidagi hamda muammoli vaziyatga yo‘naltirilgan mashqlardan foydalanishga qaratildi. Mazkur mashqlar 
o‘rganuvchilarning individual ehtiyojlarini hisobga olish, mustaqil fikrlashini rivojlantirish, reflektiv faoliyatini faol-
lashtirish va kasbiy yo‘naltirilgan leksik kompetensiyasini shakllantirishda yuqori samaradorlikka ega.

Differensial mashqlarda bir xil leksik mavzu doirasida turli murakkablik darajasidagi (A, B va C) topshiriqlar 
taklif etilib, o‘rganuvchiga o‘zining leksik tayyorgarlik darajasiga mos variantni tanlash imkoniyati yaratiladi 
(masalan, Differentiated Vocabulary Task for Future EFL Teachers mashqi). Reflektiv mashqlar esa o‘rganuv
chilarda o‘z o‘quv faoliyatini tahlil qilish va baholash ko‘nikmalarini rivojlantirishga xizmat qiladi. Bunday mashq
larga leksik kundalik yuritish hamda Before–After mashqi misol bo‘la oladi.

Tanlov asosidagi mashqlarda o‘rganuvchi bir nechta topshiriq variantlaridan o‘ziga eng mosini tanlaydi 
(masalan, My Professional Toolbox mashqi), bu esa ichki motivatsiyani kuchaytiradi va mustaqil qaror qabul 
qilish kompetensiyasini rivojlantiradi. Muammoli vaziyatga yo‘naltirilgan mashqlar esa real yoki modellashtirilgan 
kasbiy-pedagogik vaziyatlarda (case study,  role play) leksik birliklarni amaliy qo‘llashga yo‘naltirilgan bo‘lib, 
kommunikativ va kasbiy kompetensiyalarning integratsiyalashgan rivojlanishini ta’minlaydi.

Ishlab chiqilgan mashqlar tipologiyasining amaliy samaradorligini aniqlash maqsadida Is’hoqxon Ibrat 
nomidagi Namangan davlat chet tillari institutida pedagogik tajriba-sinov ishlari tashkil etildi. Tadqiqotda jami 
30 nafar talaba ishtirok etdi. Ishtirokchilar ikki guruhga ajratildi: nazorat guruhi (NG) – XTA-25 guruhi (15 nafar 
talaba) hamda tajriba guruhi (TG) – DU-25 guruhi (15 nafar talaba).

Pedagogik tajriba “boshlang‘ich test – pedagogik ta’sir – yakuniy test” modeli asosida tashkil etildi. Dast-
labki bosqichda har ikkala guruh talabalarining leksik kompetensiyasi bir xil diagnostik test va so‘rovnoma 
vositalari yordamida baholandi. Pedagogik ta’sir bosqichida nazorat guruhi an’anaviy metodika asosida tashkil 
etilgan mashqlar tizimi bilan ta’lim oldi. Tajriba guruhida esa shaxsga yo‘naltirilgan ta’lim texnologiyasining 
differensial, reflektiv, tanlov asosidagi hamda muammoli vaziyatga yo‘naltirilgan komponentlari asosida ishlab 
chiqilgan mualliflik mashqlar tizimi qo‘llanildi.

Tajriba yakunida har ikkala guruhda bir xil diagnostik vositalar asosida yakuniy test va so‘rovnoma o‘tka-
zildi hamda olingan natijalar qiyosiy-statistik tahlil qilindi. Ushbu tahlil ishlab chiqilgan mashqlar tipologiyasining 
bo‘lajak chet tili o‘qituvchilarining leksik kompetensiyasini rivojlantirishdagi samaradorligini baholash imkonini 
berdi.

TAHLIL VA NATIJALAR
Pedagogik tajriba-sinov ishining boshlang‘ich va yakuniy bosqichlarida olingan natijalar 2-jadval hamda 

1-diagrammada keltirilgan.

2-jadval: NG va TG guruhlarining boshlang‘ich va yakuniy bosqich natijalari
Guruh Boshlang‘ich bosqich Yakuniy bosqich O‘sish (%)

NG (XTA-25, n=15) 64% 68% +4 foiz punkt
TG (DU-25, n=15) 65% 83% +18 foiz punkt

2-jadval ma’lumotlaridan ko‘rinib turibdiki, tajribaning boshlang‘ich bosqichida nazorat guruhi (NG) va 
tajriba guruhi (TG) talabalarining leksik kompetensiya darajasi deyarli bir xil bo‘lgan (mos ravishda 64 % va 
65 %). Mazkur holat ikki guruhning boshlang‘ich tayyorgarlik darajasi o‘zaro teng bo‘lganligini hamda tajri-
ba-sinov natijalarining ishonchliligini ta’minlash uchun zarur shart-sharoitlar mavjudligini ko‘rsatadi. Pedagogik 
tajriba yakunida an’anaviy metodika asosida ta’lim olgan nazorat guruhining ko‘rsatkichi 68 %ni tashkil etib, 
boshlang‘ich natijaga nisbatan 4 foiz punktga oshdi.

Shaxsga yo‘naltirilgan ta’lim texnologiyasi komponentlari (differensial, reflektiv, tanlov asosidagi hamda 
muammoli vaziyatga yo‘naltirilgan mashqlar) asosida tashkil etilgan mashqlar tizimi qo‘llanilgan tajriba guruhida 
esa leksik kompetensiya darajasi 83 %ga yetib, 18 foiz punktga oshdi. Demak, tajriba guruhidagi o‘sish nazorat 
guruhiga nisbatan 4,5 baravar yuqori natijani ko‘rsatdi. Olingan natijalar shaxsga yo‘naltirilgan ta’lim texnologi-
yasi komponentlari asosida ishlab chiqilgan mashqlar tipologiyasining an’anaviy metodikaga nisbatan yuqori 
amaliy samaradorlikka ega ekanligini tasdiqlaydi. Boshlang‘ich bosqichdagi ko‘rsatkichlarning deyarli tengligi 
(64 % va 65 %) tajriba sharoitlarining ekvivalentligini ko‘rsatsa, yakuniy bosqichdagi sezilarli tafovut (68 % va 
83 %) qo‘llanilgan metodikaning samarali ta’siri bilan izohlanadi.

Tajriba guruhida kuzatilgan yuqori natijalar, avvalo, differensial mashqlarning talabalarning individual 
tayyorgarlik darajasiga moslashtirilganligi, reflektiv mashqlarning bilimlarni ongli o‘zlashtirish jarayonini rag‘bat-
lantirganligi, tanlov asosidagi mashqlarning ichki motivatsiyani kuchaytirganligi hamda muammoli vaziyatga 
yo‘naltirilgan mashqlarning leksik birliklarni real kasbiy-pedagogik vaziyatlarda qo‘llash imkonini yaratganligi 
bilan izohlanadi.

Mazkur natijalar I.S.P. Nationning leksik kompetensiyani bosqichma-bosqich va ongli rivojlantirish konsep-
siyasi [1] hamda C. Rogers va I.S. Yakimanskayaning shaxsga yo‘naltirilgan ta’limda ta’lim oluvchining individual 
ehtiyojlarini hisobga olish zarurligi haqidagi ilmiy qarashlari [2; 3] bilan hamohangdir. Nazorat guruhida kuzatilgan 
nisbatan past o‘sish (+4 foiz punkt) esa an’anaviy, asosan reproduktiv xarakterga ega mashqlar tizimining 
leksik kompetensiyani ko‘proq bilim komponenti doirasida rivojlantirishi, kommunikativ va reflektiv faoliyatni esa 
yetarli darajada rag‘batlantirmasligi bilan izohlanishi mumkin.

Shu bilan birga, tadqiqot natijalarini talqin etishda uning ayrim cheklovlarini ham e’tiborga olish lozim. 
Xususan, tajriba-sinov ishlari 30 nafar talaba (har bir guruhda 15 nafardan) ishtirokida amalga oshirilgan-
ligi sababli, kelgusidagi tadqiqotlarda tanlanma hajmini kengaytirish hamda natijalarning statistik ishonchli
ligini Studentning  t-testi, χ² (xi-kvadrat) mezoni va boshqa statistik usullar yordamida qo‘shimcha tekshirish 
maqsadga muvofiq hisoblanadi.

XULOSA VA TAKLIFLAR
O‘tkazilgan tadqiqot natijalari shuni ko‘rsatdiki, shaxsga yo‘naltirilgan ta’lim texnologiyasi komponentlari 

asosida ishlab chiqilgan mashqlar tipologiyasi bo‘lajak chet tili o‘qituvchilarining leksik kompetensiyasini indi-
vidual xususiyatlarni hisobga olgan holda, ongli va kasbiy yo‘naltirilgan tarzda rivojlantirish imkonini beradi. 
Tadqiqot doirasida mashqlar tizimi ko‘p mezonli tipologiya asosida tasniflangan bo‘lsa-da, amaliy tajriba-sinov 
jarayonida differensial, reflektiv, tanlov asosidagi hamda muammoli vaziyatga yo‘naltirilgan mashqlarga ustuvor 
ahamiyat berildi. Chunki aynan ushbu mashq turlari o‘rganuvchilarning individual ehtiyojlarini hisobga olish, 
mustaqil fikrlashini rivojlantirish, reflektiv faoliyatini faollashtirish hamda kasbiy yo‘naltirilgan leksik kompeten-
siyasini shakllantirishda yuqori samaradorlikni namoyon etdi. Is’hoqxon Ibrat nomidagi Namangan davlat chet 
tillari institutida o‘tkazilgan pedagogik tajriba-sinov ishlari mazkur xulosani amaliy jihatdan tasdiqladi. Xususan, 
tajriba guruhida leksik kompetensiya ko‘rsatkichi 65 %dan 83 %gacha, ya’ni 18 foiz punktga oshgan bo‘lsa, 
nazorat guruhida ushbu ko‘rsatkich 64 %dan 68 %gacha, ya’ni atigi 4 foiz punktga oshdi. Mazkur natijalar taklif 
etilgan mashqlar tipologiyasining an’anaviy metodikaga nisbatan sezilarli darajada samarali ekanligini hamda 
uni bo‘lajak chet tili o‘qituvchilarini tayyorlash jarayoniga joriy etish maqsadga muvofiqligini ko‘rsatadi.

Olingan natijalar asosida quyidagi amaliy tavsiyalar ishlab chiqildi: Oliy ta’lim muassasalarining chet tili 
yo‘nalishlari o‘quv dasturlariga differensial, reflektiv, tanlov asosidagi hamda muammoli vaziyatga yo‘nalti-
rilgan mashqlar tizimini bosqichma-bosqich joriy etish. “Leksikologiya”, “Chet tillarini o‘qitish metodikasi” kabi 
fanlarning o‘quv-uslubiy majmualarini ishlab chiqilgan mashqlar tipologiyasi asosida takomillashtirish. Tadqiqot 
natijalarining statistik ishonchliligini oshirish maqsadida kelgusidagi izlanishlarda tanlanma hajmini kengayti-
rish hamda Studentning t-testi, χ² (xi-kvadrat) mezoni va boshqa zamonaviy statistik usullardan foydalanish. 
Bo‘lajak chet tili o‘qituvchilarining pedagogik amaliyoti davomida reflektiv hamda muammoli vaziyatga yo‘nal-
tirilgan mashqlardan muntazam foydalanishni monitoring qilish va metodik jihatdan qo‘llab-quvvatlash tizimini 
joriy etish.

Umuman olganda, ishlab chiqilgan mashqlar tipologiyasi bo‘lajak chet tili o‘qituvchilarining leksik kompe-
tensiyasini rivojlantirishga xizmat qiluvchi ilmiy-metodik model sifatida tavsiya etilishi mumkin. Uning amali
yotga tatbiq etilishi chet tili o‘qituvchilarini tayyorlash sifatini oshirish, shuningdek, shaxsga yo‘naltirilgan ta’lim 
texnologiyalarini samarali qo‘llash imkoniyatlarini kengaytirishga xizmat qiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.01

